
MO LEINENG LA MODIMO O E LENG RARA LE MORWA LE MOWA O O BOITSHEPO!
1.
Sefela sa 256 - 238/248

2.
Thapelo: Rara wa rona yo o mo legodimong, o re itshepise mo boammaaruring jwa gago. Lefoko la gago ke la boammaaruri. Amen.

3.
Epistolo ka fa thulaganyong ya 2 e kwadilwe mo go Bahebera 4:12-13;

Efangele ka fa thulaganyong ya 1 e kwadilwe mo go Luka 8:4-15.

4.
A go ipolelwe tumelo ya bokeresete!

5. Sefela sa 167 - 149/152

6.
Thapelo ya mmadi wa thero.

7. Epistolo ka fa thulaganyong ya 4 e kwadilwe mo go

2 Bakorinthe 12:1-12, e re: "Boipoko bo tshwanetse, le fa bo sa thuse sepe. Ke ka moo ke tla fetelang kwa diponong tsa me le kwa maipontshong a Morena. Ke itse motho mo go Keresete yo o kileng a phamolelwa kwa legodimong la boraro, ngwaga ono ke wa lesome le bone. Ga ke itse gore a o ne a le mo mmeleng gongwe kwa ntle ga mmele; go itse Modimo. Mme ke itse motho yo o ntseng jalo - ga ke itse gore a o ne a le mo mmeleng gongwe kwa ntle ga mmele; go itse Modimo - gore o ne a phamolelwa kwa Parateiseng, a utlwa mafoko a a sa ka keng a bolelwa, a motho o sa letlelelwang go a bua. Ke tla ipoka ka ntlha ya yo o ntseng jalo; mme ga nke ke ipoka ka bonna, fa e se ka makoa a me fela. Gonne fa nka rata go ipoka, ke tla bo ke se lesilo, ka ke tla bo ke bua boammaaruri. Mme ke a itshwara gore go se nne ope yo o gopolang ka ga me go feta se a se bonang mo go nna gongwe se a se utlwang ka ga me. Mme ke ne ka tsenngwa mutlwa mo nameng, e bong moengele wa ga Satane gore a nkitle ka matswele, e le gore ke se ikgodise ka bogolo jo bo fetisang jwa diponatshego. Ke ne ka rapela Morena gararo ka ntlha ya moo gore a ntlogele. Mme Morena a nthaya a re: 'Bopelotlhomogi jwa me bo go lekanye; gonne thata ya me e bonala ka botlalo mo bokoeng. Ke gona ka moo bogolo ke tla ipokang ka makoa a me gore thata ya ga Keresete e nne mo go nna. Ke ka ntlha ya moo ke itumelelang makoa le ditshotlo le ditlalelo le dipogiso le dipitlagano ka ntlha ya ga Keresete; gonne e a re fa ke le bokoa, e be e le gona ke leng thata." Amen.

8. Thero: Phuthego e e rategang ya Morena, bangwe ba bitsa lokwalo lo lwa bobedi go Bakorinthe, fa e le lokwalo lwa kgomotso. Mo go lona o umaka lokwalo lo a lo kwadileng ka dikeledi ( 2 Bakor. 2:4). Moapostolo wa Morena a bula pelo ya gagwe gore re bone, re utlwe ditlalelo, le matshwenyego, le mathata a boemo jwa gagwe. Ba kwa Korinthe e ne le ba thata. Mefuta yotlhe ya maleo a lefatshe e ne e le teng mo gare ga bone. Ba ne ba nyatsa moapostolo wa Modimo, ba sa utlwe, ba ne ba bua maswe ka ga moapostolo, ba fokotsa tlotlo ya morongwa wa Modimo. Ba ba ikgodisitseng ka tumelo ba ne ba le teng, ba ikaya ba ba molemo ka go nyatsa ba bangwe, ba re: Ba filwe tse dikgolo ka ditoro, ba abelwa tse di gakgamatsang go feta ba bangwe, ba nonofile go feta ba bangwe, ba abelwa diponatshego tse di rileng. Bogolo ba ne ba re: Ba abetswe mowa go feta ba bangwe. Ke re: Ke tse re di tlwaetseng le kajeno. Batho ga ba a fetoga thata. Re sa ntse re le ba ba ntseng jalo. Mafufegelo le boithato bo sa laola le kajeno. Boleo jwa go ikgodisa bo sa ntse bo tshwenya le kajeno.

Ka moo ke gomodiwa thata ka Epistolo e ntle ya kajeno. Modimo o re file Lefoko la ona gore re gomodiwe, re nne le kagiso mo pelong, tumelo ya rona e tiisiwe. Moapostolo Paulo o kwala lokwalo loo go thusa batho ba Modimo gore ba se ka ba timela, le e seng go latlhegelwa ke tsholofelo mo tseleng, mme ba godisiwe, ba nne le thata go thusa le ba bangwe ba ba nang le bokoa, le ba ba tlhokang.

Batho ba kwa Korinthe ba pateleditse Paulo gore a bue ka ga dipono le ditshenolo tsa Morena. Jaanong o supa tsela e e tshwanetseng e re nang le go bua ka ga diponatshego ka yona. O ba bontsha Morena. Ke mosupi wa tlotlo ya Morena. Ene ka nosi o ikokobetsa thata. O suba tse dintsi tsa go tlotliwa ga gagwe. O galaletsa Modimo. Gabedi re  buisa le le reng: Ke Modimo o o itseng. Go ntse! Paulo o a o leboga, o a o galaletsa, ona fela. Re ka re: Moapostolo o bonye dipono tse dintle tse di gakgamatsang tota, o utlwile mafoko a a sa ka keng a bolelwa, mme o ne a tswala molomo gape ka pele, a re: Ke a motho o sa letlelelwang go a bua. Ka jalo o re bontsha le rona tsela e re tshwanetseng go boloka masaitsiweng a a boitshepo  a Modimo ka yona. Re o leboge ona, re se ikgodise, re o direle, ona, re se itirele, re o batle le tlotlo ya ona, re se ipatlele tlotlo ya rona. “Ke tla ipoka ka ntlha ya yo o ntseng jalo; mme ga nke ke ipoka ka bonna, fa e se ka makoa a me fela.” Ke re: Re ka ithuta tse dintsi ka mafoko ao, rona rotlhe. Ka nako e nngwe go botoka tota go didimala fela. Ka nako e nngwe go botoka go tswala molomo fela, bogolo fa re ema fe pele ga maitsiweng a bopelotlhomogi jwa Modimo wa rona. Re o bule fela ka bopelokgale jo bogolo, fa ba batla go ama Efangele e e molemo ya ga Jesu Keresete, ba nyata sefapaano se se boitshepo sa kwa Golegotha.

Mopholosi wa rona ga a ka a re solofetsa gore rona badumedi re tla tlotliwa mono lefatsheng, nyaya, mme o re solofeditse gore re tla feta fela mo ditlalelong le mo makoeng a mantsi mo lefatsheng leno la ditlalelo. Jaaka Satane a ne a tshwenya Jesu, o tla tshwenya badiredi ba Morena. Ke se ikgodise ka bogolo jo bo fetisang jwa diponatshego. Ke ne ka rapela Morena gararo ka ntlha ya moo gore a ntlogele. Mme Morena a nthaya a re: 'Bopelotlhomogi jwa me bo go lekanye; gonne thata ya me e bonala ka botlalo mo bokoeng. Ke gona ka moo bogolo ke tla ipokang ka makoa a me gore thata ya ga Keresete e nne mo go nna. 
Mmemogolo yo o rategang, yo o neng a lwala thata, o ne a tshela ka fa Lefokong leo. A sikara sefapaano se se bokete sa gagwe a tshwerwe ka go robala fela mo phateng dinyaga le dinyaga. Le fa go ntse jalo, ke utlwile gantsi lefoko le le builweng ke ene, a re: Morena a nthaya a re: “Bopelotlhomogi jwa me bo go lekanye; gonne thata ya me e bonala ka botlalo mo bokoeng.” Mmemogolo o ne a sala Mopholosi wa gagwe morago, go ya a bidiwe ke ene fela jalo. Le kwa Afrika ke bonye batho ba ba neng ba tshela jalo, ba bidiwa ke Morena fela jalo. Batho ba ba ntseng jalo ba ba fetileng mo ditlalelong tse dintsi ba ka nna sekao se sentle mo badumeding le mo go ba ba sa dumeleng. Ba jwala kgomotso, le bopelokgale, le tsholofelo e ntšhwa, jaaka moapostolo Paulo a dirile. Ga re itse gore o ne ba bolawa ke bokoa jo bo ntseng jang. A bua, a re mo go 2 Bakor. 4:16: “Ke ka moo re sa nyemeng moko. Mme le fa bomotho jwa rona jwa ka kwa ntle bo fedisiwa, jo bo kwa teng jone bo ntšhwafadiwa ka letsatsi le letsatsi.” A tswelela, a re: “Gonne tlalelo ya rona e e botlhofo ya nako e khutshwane e re direla letlotlo le le sa khutleng le le gaisang tsotlhe ka kgalalelo.”

Go ntse jalo, bagaetsho, ke sona. Ka nako nngwe re tshwanetse go ithuta ka bokete tseo gore re ikokobeletse thato ya Modimo. O tlhotlhomisa tumelo ya rona, le go itshoka ga rona. Bopelotlhomogi jwa me bo go lekane! Ke Efangele yotlhe ya Epistolo ya kajeno. Ga re tlhoke se sengwe mo botshelong le mo losong. Re a itshepisiwa, le go pholosiwa ka bopelotlhomogi jwa ga Jesu Keresete fela. Ke ene yo o go itshwarelang maleo otlhe a gago. O golola botshelo jwa gago mo tatlhegong. Ka moo lo se ka lwa latlha tsholofelo, lo se belaele. Jesu Keresete Mopholosi wa rona o teng. Le bopelotlhomogi jwa gagwe bo teng. O rata go tlatsa dipelo tsa rona, ya me le ya gago, ka kgomotso ya boitshwarelo gore le rona re ipolele ka boitumelo jaaka moapostolo wa gagwe gore: “Ke ka ntlha ya moo ke itumelelang makoa le ditshotlo le ditlalelo le dipogiso le dipitlagano ka ntlha ya ga Keresete; gonne e a re fa ke le bokoa, e be e le gona ke leng thata." Amen.

9.
Thapelo:. Morena Modimo, Rara wa rona yo o rategang mo legodimong, re a leboga. Re lebogela bopelotlhomogi le bopelotelele jo bogolo jwa gago. Re lebogela tsholofelo le kgomotso ya Efangele ya gago. Re lebogela thuso ya gago ya go re belega mo go tsotlhe gore mo malatsing e e molemo le mo go a a bokete, mo maitumelong le mo ditlalelong tsa botshelo jwa rona. Tiisa tumelo ya rona ka Mowa o o Boitshepo wa gago gore re go sale morago ka bopelokgale jo bošwa, re nne dikao tse di ntle tsa go goga le go godisa ba bangwe ba ba mo tseleng mmogo le rona ya go ya legodimong. O re nonofise go dira jalo go ya re gorosiwe mo kgalalelong e e sa khutleng ya gago kwa re tla ikhutsisiwang teng mo mathateng otlhe le mo matshwenyegong otlhe a rona mmogo le baitshepi botlhe ka ene Jesu Keresete. Amen. 


Thapelo ya Morena: Rara wa rona yo o mo legodimong ...
10.
Sefela sa 166 - 148/151

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona mo go Keresete Jesu, Morena, Morepholosi. Amen.

Thero eno e kwadilwe ke K. G. Tiedemann, ka ngwaga wa 2011.

